
Kume arrei esne hobea ematen diete oreinek 

Taldeko emeak estaltzeko aukera gehiago izan dezaten egiten dute ahalegin hori amek 

AINARA ARGOITIA - DONOSTIA 

Kume arra edo emea izan, oreinek esne gehiago edo gutxiago ekoizten dutela ikusi dute Albaceteko (Espainia) Baliabide Zinegetikoen Ikerketarako Institutuko ikertzaileek. «Kume arrei esne gehiago eta proteina gehiagokoa ematen diete», azaldu dio Berriari Tomas Landete ekologoak. Arrazoi bat badu horrek, Landeteren berbetan: «Orein arretan handienak eta indartsuenak estaltzen ditu taldeko eme guztiak, eta, hortaz, aukera gehiago du amaren geneak zabaltzeko». Behavioral Ecology and Sociobiology zientzia aldizkarian eman dute horren berri. 

Ugaztun batek kume arrentzako emeentzako baino esne gehiago ekoizten duela frogatzen den lehen aldia da. Ikerketa Laureano Gallego Martinez UCLM Gaztela-Mantxako Unibertsitateko (Espainia) katedradunak zuzendu du, eta Tomas Landete ekologoak eta Andres Garcia Diaz UCLMko albaitariak parte hartu dute. Gallegoren taldeak etxalde bateko 60 orein eme eta haien kumeak aztertu dituzte bost urtez. Edoskitzaroan zazpi aldiz jetzi zituzten eme horietako bakoitza. Zenbat esne ematen zuten neurtu eta esnearen konposizioa aztertu zuten. Guztira, 90 edoskitze aldi aztertu zituzten, eta 1.200 esne analisi egin zituzten. Emaitzak harri eta zur utzi zituen: orein emeek esne gehiago eta proteina gehiagokoa %3 proteina gehiagoekoizten dute kume arrentzat, emeentzat baino. %3 alde txikiegia ez ote den galdetu diogunean, ez du zalantzarik egin: «%3 baino ez da, baina esne kalitatea hobetzeko egin den edozein aldaketarekin lortutako proteina diferentziaren erdia da». Proteinak muskulua egiten laguntzen du, eta ezinbestekoa da hazteko. Proteina gehiagoko esnea zela egiaztatu zuten, baina, aldiz, laktosa eta koipe aldetik ez zuten halako alderik aurkitu. Horren arrazoia zein den galdetu diogunean, estrategia ebolutibo bat baino ezin dela izan esan digu Landetek: «Kume arrari lagunduta, bere geneak zabaltzeko aukera handiagoa ikusten du amak». Kume hori taldeko indartsuena izatea lortzen badu, ama horrek batez beste 80 biloba izango ditu urtero. Kumea emea bada, ostera, biloba bat izango du urteko. 
Bi hipotesi 

Beste bi hipotesi ere aztertu zituzten, baina biak baztertu dituzte. Batetik, arren heriotza tasa handiagoari kontra egiteko modu bat zela pentsatu zuten. «Ugaztun gehienetan gertatzen da hori, baita gizakietan ere. Menopausia garaian izan ezik, adin tarte guztietan betetzen da», dio horren inguruan Landetek. Orein arren heriotza tasa emeena halako bi da. Hipotesi hori, baina, berehala baztertu zuten. Hona hemen arrazoia: «Pisu gutxirekin jaiotzen diren kumeak dira hiltzen direnak. Baina pisu gutxirekin jaiotzen direnei ez ezik, pisu normalarekin jaiotzen direnei ere esne hobea ematen diete orein amek». 

Bestetik, kume arrek emeek baino esne gehiago behar zutela pentsatu zuten, baina hipotesi hori ere baztertu egin zuten. «kume arrek eta emeek pisu bera dutenean ere, lehenengoei esne gehiago eta hobea ematen diete», arrazoitu du.Zerbidoen familiako ugaztun artiodaktiloa da oreina. Gainerako espezie askotan legez, orein arrak eta emeak ezberdinak dira ekologikoki. Arrek 200 kilotik gorako pisua har dezakete eta emeek nekez hartzen dute 100 kilo. Estatistikak dio orein ama zenbat eta handiagoa den aukera handiagoa izango dela kumea arra izateko. Nolanahi ere, amaren tamainak ez du sexu bateko edo besteko kumeei emango dien esnean eragiten. «Ugaltzeko adinean dagoen ama sendo batek beti emango du esne gehiago; hala ere, ama gazte eta txikienak ere esne gehiago ekoitziko du kume arrarentzat», nabarmendu du Landetek. 
